Oarder út Gaos

Louis G. Le Roy, winner GERRIT BENNER Priis 2007

20 jannewaris o/m 13 april 2008

Louis G. Le Roy kriget op sneon 19 jannewaris yn it Fries Museum út hannen fan deputearre Jannewietske de Vries de provinsjale GERRIT BENNER Priis 2007 as wurdearring foar syn hiele oeuvre. Tagelyk giet yn it Fries Museum de eksposysje Oarder út Gaos iepen mei wurk fan Louis G. Le Roy. De tentoanstelling lit sjen wêr it yn it oeuvre fan Le Roy om draait: oarder út gaos, ljocht en bouwen.

Louis G. Le Roy (Amsterdam, 1924), is byldzjend keunstner, skriuwer, professor honoris causa, ekotekt en learaar tekenjen. Le Roy is benammen bekend wurden troch de ekokatedraal wêr’t hy yn 1982 yn Mildaam begongen is. Stoepetegels, klinkers, betonnen pealtsjes en stoeperânen hat Le Roy oardere ta in kompleks bouwurk dêr’t de natuer in like grut oandiel hat.

Sintraal yn Le Roys ideeën stiet dat de minske de natuer net behearskje moat, mar krekt gear wurkje moat mei har groeikreft om sa de heechste graad fan kompleksiteit te berikken. Dit easket in langduerige ynteraksje tusken minske en natuer. As keunstenaar wie Le Roy ien fan de earsten dy’t it ekologysk bewustwêzen oanwakkere. Begjin jierren sechtich kaam dit fenomeen yn Europa op as in reaksje op de snelle ûntwikkeling fan yndustry en technology. Syn earste aktiviteit yn de jierren sechtich by it projekt oan de Kennedyleane op it Hearrenfean kin beskôge wurde as in betide foarrinner fan de hjoeddeistige 'sosjale skulptuer' en 'community art'. 

Oarder út Gaos yn it Fries Museum fertelt wêr’t it oeuvre fan Le Roy om draait: oarder út gaos, ljocht en bouwen. Op trije eleminten yn it oeuvre stean de skynwerpers. Neist de ekokatedraal dy’t in prominint plak ynnimt, is der omtinken foar syn bysûndere samling glêswurk. Op de tentoanstelling is in út 25 panielen gearstald skilderij fan Le Roy te sjen, dêr’t hy in part fan syn samling glês sjen lit út ferskate perspektiven wei. It útgongspunt foar dizze glêssamling is in blau fjouwerkantsje yn it rút, wêr't Le Roy út nei bûten seach nei syn griene gaos. It die him tinken oan Mondriaan. Om dy ûnnatuerlike, strakke, minimalistyske ferwizing te neutralisearjen, begong Le Roy blau glês te sammeljen en sette dit binnen del. Sawol by de ekokatedraal as by it glêswurk is it de tiid en de romte dy’t ynfloed útoefenet op de troch de minske foarme konstruksjes. Yn it glês wurdt dit feroarsake troch steapelingen en spegelingen wêr’t ljocht trochhinne spilet. Yn de ekokatedraal binne it de planten en de steapele stiennen en resten pún. Dêrnjonken wurde yn Oarder út Gaos net earder eksposearre akwarellen presintearre dy’t Le Roy yn Frankryk makke en in oantal glêsskilderijen. 

GERRIT BENNER Priis

De GERRIT BENNER Priis foar Byldzjende Keunst is in twajierlikse priis, yn 2003 yn it libben roppen troch Provinsjale Steaten fan Fryslân. De priis is ferneamd nei de Fryske keunstenaar Gerrit Benner (1897-1981). De priis kin útrikt wurde foar in hiel oeuvre of foar in belangrike ûntwikkeling yn it wurk fan in keunstenaar yn de twa foargeande jierren. De eksterne sjuery ûnder lieding fan foarsitter Albert van der Weide, haad fan de School of Fine Art, yn Rotterdam en byldzjend keunstenaar, hat besletten dy priis yn 2007 ta te kennen oan it hiele oeuvre fan in keunstenaar.

Winner Louis G. Le Roy - keazen út in totaal fan 17 ynstjoeringen - wurdt troch de sjuery priizge foar syn oer grinzen hinne geand wurk dat him sûnt de jierren sechtich op konsistinte wize ûntwikkele hat en beskôge wurde mei as in foarm fan sosjaal-ekologyske lânskipskeunst, dy’t yn de ôfrûne desennia grutte ynfloed en útstrieling hân hat, sawol lânlik as ynternasjonaal. Yn opdracht fan de provinsje hat Keunstwurk de GERRIT BENNER Priis organisearre en it Fries Museum de tentoanstelling.

